
書潘荊山

作者：袁枚　清

本作品收錄於《小倉山房文集/09》

潘荊山諱兆，吾浙孝廉也。靜深有謀，浙閩總督滿保辟入幕府。

康熙五十四年，臺灣反，以立朱一貴為名。朱，農家子，幼養鴨為業。每叱鴨，鴨皆成

伍，路不亂行。鄉人異之。遊民之無賴者倡為亂，擁一貴據南路，殺守備及官兵二百。

總兵歐陽凱、副將許雲討賊戰死，臺灣陷。事聞，省城大震。時漏下二鼓，滿公不知所

為，登荊山床為訣，哭聲烏烏。荊山披衣起，笑曰；「公止哭，賊即平矣。臺灣賊皆烏

合，何能為？第兵機貴速，須盡此夜了之。」公曰：「如何？」曰：「公持印，荊山持

筆，兩侍兒供紙墨，群奴張燈聽遣，足矣。」如其言，書一牒下中軍曰：「發兩標兵各

千，五鼓集轅，旌旗、器械、戰船缺者斬。」一牒下司、道曰：「運糧若干集廈門聽取，

誤者軍法從事。」一牒下府、縣曰：「明早部院出兵，送者斬。各吏民安堵毋動。」荊

山每書牒，筆颯颯如風雨。畢一紙，請公加印，印畢即發。未三鼓而部署定。荊山復解

衣臥，稵臺大鼾。黎明拔營，行兩日至廈門。

時承平日久，兵不善櫓槳，公憂之。荊山下令傳呼曰：「凡海賈船能捐貨載兵者，與五

品官。」有一賈奮前，即褫守備蟒服與之。繼來者分給牌劄、豹豸繡補。眾賈大喜，爭

自掉船。船銜尾布列，兵依隊而上，不敢嘩，甲光耀日。五日抵鹿耳門，賊大怖，以為

神兵從天而下，駭散無鬥者，互相攻殺。守紅毛城僅十六人，誅之。進剿竹箐城，擒朱

一貴，檻車送京師。兵不血刃，糧不支給，凡七日而臺灣平。滿公欲奏荊山功，荊山辭

曰：「某性懶，非能吏事者也。賊平，仗國家威靈，不可貪天功，襲人爵，請事公終其

身。」

滿公卒，潘復佐浙督李公衛，以名聞。

書潘荊山

此清朝作品在全世界都属于公有领域，因为作者逝世已经超过100年，且作品于1931年1

月1日之前出版。

